
Málstefna Vestmannaeyjabæjar 

Samþykkt af bæjarráði 14. janúar 2026 
Samþykkt af bæjarstjórn 21. janúar 2026 

 

1. Leiðarljós og gildissvið 

Íslensk málstefna byggir á vernd og varðveislu íslenskrar tungu. Samkvæmt 5. gr. laga 

nr. 61/2011 um stöðu íslenskrar tungu og íslensks táknmáls bera ríki og sveitarfélög 

ábyrgð á að efla og tryggja notkun íslensku. Sveitarfélagið skal sjá til þess að allir sem 

þess þurfa hafi aðgang að þjónustu á íslensku táknmáli og leitast við að veita 

upplýsingar í blindraletri eða með talgervlum þegar þörf krefur. 

Í rafrænni þjónustu sveitarfélagsins skal mál vera skýrt og auðskiljanlegt þannig að 

íbúar geti auðveldlega nýtt sér hana og lokið erindum sínum. 

Málstefnan er lykilþáttur í stefnu Vestmannaeyjabæjar til að tryggja íslensku sem 

aðaltungumál í allri starfsemi og útgáfu efnis sveitarfélagsins. Hún er jafnframt fyrirmynd 

fyrir stofnanir sveitarfélagsins við mótun eigin tungumálastefnu.Stefnan gildir á öllum 

sviðum og starfsstöðvum Vestmannaeyjabæjar. 

2. gr. Opinbert mál sveitarfélagsins 

Íslenska skal vera aðalsamskiptamál í allri þjónustu og vinnuumhverfi sveitarfélagsins, 

þar á meðal í tölvuviðmóti, rafrænni þjónustu og helsta hugbúnaði. Starfsfólki ber að 

nota íslensku í störfum sínum og stjórnsýslu, nema þegar aðstæður krefjast notkunar 

annarra tungumála, til dæmis í samskiptum við íbúa sem hafa annað móðurmál. 

Þegar þörf krefur skal kalla til túlka til að tryggja skilvirk samskipti. 

Allt útgefið efni, svo sem upplýsingar um þjónustu sveitarfélagsins, fundargerðir og efni 

á heimasíðu og öðrum miðlum, skal vera á einfaldri, vandaðri og skýrri íslensku. 

Íbúar sveitarfélagsins skulu hafa tækifæri til að læra og nota íslensku til almennrar 

þátttöku í samfélaginu. 

Öll gögn og upplýsingar sem skylt er að birta samkvæmt lögum, reglugerðum eða 

stjórnvaldsfyrirmælum skulu vera á vandaðri og skýrri íslensku. Þetta á einnig við um 

skipulagsákvarðanir, grenndarkynningar, auglýsingar, tilkynningar, reglugerðir og 

samþykktir sveitarfélagsins. 

3. gr. Íslenska og önnur tungumál 

Hjá Vestmannaeyjabæ er litið á fjölbreytileika mannlífsins og tungumálakunnáttu sem 

verðmæta auðlind. Þekking og menntun starfsfólks af erlendum uppruna skal metin að 

verðleikum og veitt aðstoð til að nýta hana samhliða því að ná góðum tökum á íslensku. 

Starfsfólk sem hefur bein samskipti við íbúa skal hafa grunnfærni í íslensku, í samræmi 

við námskrá í íslensku fyrir útlendinga. 

Stofnanir sveitarfélagsins eru hvattar til að móta sér eigin tungumálastefnu í samræmi 

við aðstæður, byggða á þeirri meginhugmynd að samfélagið sé lykillinn að því að læra 

íslensku. 

Vélþýðing á önnur tungumál skal vera aðgengileg á öllum vefsíðum sveitarfélagsins. 

Auk þess skal allt vefefni vera aðgengilegt fyrir blinda, leshamlaða og fólk með aðrar 

skerðingar í samræmi við WCAG 2.0 staðla. 

Allt efni sem gefið er út á erlendum tungumálum skal jafnframt vera til á íslensku, þar á 

meðal bæklingar um þjónustu sveitarfélagsins fyrir innflytjendur. Æskilegt er að birta 

erlendan texta samhliða íslenskum texta til að auðvelda gagnkvæman skilning. 

4. gr. Málfar og málnotkun 

Allir sem koma fram fyrir hönd Vestmannaeyjabæjar skulu tala og rita vandað mál og 

sýna virðingu og kurteisi í öllum samskiptum og þjónustu. Starfsmenn sem svara 

erindum skulu skrifa einfaldan og skýran texta og forðast gildishlaðin orð, flókin fagheiti 

og óþarfar skammstafanir. Í samskiptum og þjónustu skal nota vandaða íslensku og 

þýða fagheiti og hugtök yfir á íslensku eftir því sem kostur er. 

Starfsfólk skal hafa greiðan aðgang að nauðsynlegum hjálpargögnum um íslenskt mál, 

s.s. orðabók, stafsetningarorðabók og samheitaorðabók, auk orðabóka til þýðinga. Það 

skal einnig geta nýtt sér tiltækan máltæknibúnað, svo sem leiðréttingarforrit, talgervla, 

talgreina og þýðingaforrit. 

Mikilvægt er að stuðla að nýyrðasmíð. Þegar ný hugtök koma fram skal leitast við að 

finna íslensk heiti í stað tökuorða. Rétt notkun og vernd tungumálsins er lykilatriði, þar 

sem það geymir menningu og sögu samfélagsins. 

Starfsfólki sem ekki hefur íslensku að móðurmáli skal reglulega gefinn kostur á hagnýtri 

íslenskukennslu til að öðlast grunnfærni í málinu. 

5. gr. Ábyrgð 

Bæjarráð ber meginábyrgð á málstefnu Vestmannaeyjabæjar. Fagsvið og stjórnendur 

stofnana sveitarfélagsins bera ábyrgð á framkvæmd stefnunnar og að tryggja að henni 

sé fylgt í daglegri starfsemi.                                                                                               

 

 


